Mál nr. 99M02-0009
Tilmæli gjørt 17.11.1999 
Evni: Innflutning av handikapmotorsúkklu
§ 27, stk. 7 í meirvirðisgjaldslógini
· Samandráttur:
Meirvirðisgjaldsnevndin mælir til at loyva avgjaldsfrían innflutning av handi-kap-motorsúkklu. 

Tilmæli til sambært § 27, stk. 7 í Løgtingslóg nr. 136 frá 8. september 1992 um meirviðrisgjald við seinni broyt-ingum.

Meirvirðisgjaldsnevndin hevur á fundi tann 17. november 1999 gjørt av at mæla soleiðis til:

Tilmæli: 
Mælt verður frá at loyva avgjaldsfríum innflutningi av handikapmotorsúkklu.

Nevndin hevur lagt dent á, at viðmerkingarnar til lógina leggja upp til eina stranga tulking av und-an-taks-ásetingini, og at fyriliggjandi umsókn heilt fellur uttanfyri tað økið, sum § 27, stk. 7 sambært galdandi siðvenju fevnir um. 

Málslýsing og uppskot:
Upplýst er, at umsøkjarin sum 16 ára gamal bleiv lammaður av eini nervasjúku. Við harðari venjing í nógv ár, er hann tó komin seg so nøkunlunda. Men beinini eru framvegis so veik, at hann noyðist at nýta høkjur.

Nú hevur hann frætt, at tað ber til at fáa eina spesialgjørda handikapmotorsúkklu við 3 hjólum úr Týsk-landi. Við hesari hevði hann kunnað koyrt sjálvur. Men súkklan er dýr, og hann sær seg ikki føran fyri at útvega sær motorsúkkluna fyri fullan prís. Tí søkir hann um at sleppa undan at gjalda meirvirðisgjald, heilt ella partvíst.

Í § 27, stk. 7 verður sagt, at heilt serligar umstøður skulu vera, um avgjaldsfrítøka skal verða loyvt, men gevur ikki aðra leiðbeining. Viðmerkingarnar til lógina leggja dent á kappingarneutralitet, og lagt verður afturat, at eitt dømi kundi verið, at sjúkrahús innflytur útgerð, sum er latin sum gávu av vælgerandi stovni ella felagsskapi. Annars verður sagt, at frítøkan er treytað av, at samsvarandi útgerð ikki verður fram-leidd her á landi. Við øðrum orðum er lagt upp til eina sera stranga tulking, m.a. av tí, at lógin í øðrum reglum nevnir, nær frítøka kann játtast. 

Í hesum føri er talan um, at ein einstaklingur til sín sjálvs ætlar at innflyta eina handikap-mot-or-súkklu til egið brúk. Talan er tí ikki um samfelagsgagnligt ella vælgerandi virksemi, eins og tað heldur ikki er talan um eina gávu.

Vísandi til, at bæði lóg og viðmerkingar leggja upp til eina neyva tulking, verður mælt frá at veita frítøku, av tí at umsóknin sambært galdandi siðvenju heilt fellur uttanfyri tað økið, sum § 27, stk. 7 fevnir um. 

Umsøkjarin kundi verði vístur til Almannastovuna fyri at kanna, um tað er møguligt hjá honum at søkja um stuðul til útvegan av handikapmotorsúkklu sambært ásetingunum í almannalóggávuni.
